
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЧУЛУУН ЦЭЦЭГ

	Гагцхүү Гантигт тосгоныхон чулуугаар гоёл чимэг урлаж хийдгээрээ нэрд гарсан биш билээ. Манай эндхийн заводод чулууны урчууд байсан гэж ярьдаг. Ялгаа нь гэвэл манай нутагт дээд зэргийн ногоолин элбэг байсан тул урчуул ихэвчлэн ногоолиноор гоёл чимэг хийдэг байжээ. Яаж болдог юм гэж гайхмаар сайхан гоёл чимэг урладаг байж билээ.

	Тэр цагт Прокопьич гэдэг нас сүүдэр дээр гарсан нэгэн уран хүн байжээ. Түүнийг давж унах өөр дархан байсангүй.

	Прокопьичд хүүхэд дагалдан сурга гэж эзэн захирагчид тушаажээ.

	— Юу чаддагийг нь сурч аваг гэж тэр хэлсэн юм байжээ.

	Урыг минь хүн сураад авчихна гэж бодсон уу, яагаад ч юм Прокопьич хүүхдэд бараг юм зааж өгдөггүй хүн байлаа. Юухнаас л бол ширүүн зандчиж, зодно. Хүүхдийн толгойг товруу болтол хавтгаж, чихийг нь тастах шахан мушгиж:

	— Энэ тэнцэхгүй... Нүд гярхай биш, гар хуруу болхи, юм сурахгүй хүүхэд гэж захирагчид хэлнэ.

	Прокопьичийг аяар нь байлга гэж эзэн захирагчид захисан бололтой.

	— Тэнцэхгүй бол яах вэ... Өөр хүүхэд өгье... гэж хэлээд өөр нэг жаалыг явуулдаг байжээ.

	Хүүхдүүд, чулууны урд ингэж сургадгийг сонсжээ... Прокопьичд л оногдохгүй юм сан гэж урьдаас уйлж гуйдаг байж. Эцэг эх нь төрсөн үрээ тэгж зовоох дургүй тул чадах ядахаараа хаацайлах болжээ. Үнэндээ ногоолины ур хэцүү бөгөөд хортой. Иймээс ч хүмүүс сэрэмжлэн болгоомжилдог билээ.

	Захирагч, эзний захисныг марталгүй, Прокопьичд хүүхэд сургахаар өгнө. Цаадах нь тэр хүүг зовоож зовоож:

	— Энэ тэнцэхгүй хүүхэд гэж хэлээд буцаагаад захирагч руу явуулна.

	— Дандаа л энэ ч тэнцэхгүй, тэр ч тэнцэхгүй гэх юм. Хэдийд тэнцэх юм бэ? Энийг сурга чи гэж зэмлэн буруушаах болжээ.

	Прокопьич аанай л:

	— Надаас юу гарах юм... Арван жил ч оролдсон энэ хүү юм сурахгүй... гэж хэлнэ.

	— Чамд өөр ямар хүүхэд өгвөл болох юм бэ?

	— Эс өгсөндөө ч гэмгүй. Би түүгээр уйдахгүй...

	Ийнхүү захирагч, Прокопьичтэй хамт олон хүүхэд шилж оролдовч хүүхдийн толгойд бөөн бөөн булдруу, хүсэж боддог нь яаж ийгээд л оргох сон гэсэн тийм л үр дүн гарчээ. Зарим хүүхэд Прокопьичд хөөгдөх гэж зориуд юмаа буруу хийдэг байжээ.

	Ингэж байсаар Өлөн Данилкогийн ээлж иржээ. Данилко нялхдаа өнчин хоцорсон хүүхэд. Нас лав л арван хэд хүрсэн, цүүцгэр өндөр, яаж амьд явдаг юм гэмээр чөргөр туранхай болохоос цэвэрхэн царайтай, бужгар үстэй, цэнхэр нүдтэй хөөрхөн хүү билээ. Данилког эхлээд ноёдын өргөөнд зарц болгохоор авч тамхины хайрцаг, алчуур зөөх, ийш тийш аар саар юманд гүйлгэх зэрэг ажил хийлгэжээ. Өнчин хүү зарц болох авьяас байсангүй. Данилкогоос өөр хүүхэд бол энэ ажилд гялалзана шүү дээ. Юм л бол гар ташаанд авч юу гэж тушаах сан бол? гэж хэлнэ дээ. Гэтэл Данилко буланд шигдэж зураг, чимэглэл харж гөлрөөд зогсчихно. Хашхираад байхад ажигчгүй байдаг ажээ. Анхандаа зодож байснаа, сүүлдээ:

	— Амгалан, хөдөлж цөхсөн амьтан юм! Ийм хүн гавшгай сайн зарц болж чадахгүй гэлцээд зөнд нь орхижээ.

	Ийм сул биетэй амьтан долоо хоног ч тэсэхгүй гээд завод, уурхайд өгсөнгүй. Захирагч Данилког туслах малчин болгов. Энэ ажилд бүр ч тэнцсэнгүй. Овоо л хичээнгүй хүү шиг хэр нь заавал гэнэднэ. Үргэлж нэг юм бодож байх ажээ. Өвс ногоо ширтээд сууж байтал үхэр нь холдоод явчихна. Азаар үхэрчин өвгөн эелдэг хүн таарч өнчин хүүг өрөвдөх боловч заримдаа:

	— Данилко чи ер нь юу хийвэл чадах хүн бэ? Өөрийгөө ч баллаж, ядсан муу өвгөний бөгтөр нурууг ч хорсгох нь ээ дээ. Ингэж яаж болох юм бэ? Чи ер нь юу бодож байдаг хүн бэ? гэж зэмлэхэд, Данилко:

	— Өвгөн ах минь би өөрөө мэдэхгүй юм. Тийм ийм гэж бодсон юм алга аа. Навчин дээр явж байгаа жижигхэн хорхойг жаахан сонирхож харлаа. Хөх ягаан хорхойны далавчин дороос шар өнгө цухуйж харагдах юм. Тэр навч палгар өргөн... эргэн тойрон жижигхэн шүдтэй, зах нь гэдрэг ховхорсон мэт бөгөөд тэрүүхэн тэндээ бүдэг өнгөтэй, гол нь тун сая будсан мэт тод хар ногоон өнгөтэй юм. Өнөө хорхой явсаар л байна гэж ярьжээ.

	— Данилко, чи чинь тэнэг юм биш биз? Хорхой шавж малтах чиний ажил уу? Явбал явж л байг тэр. Чи чинь үхэр хариулж, яваа хүн шүү дээ. Чи ингэж тэнэглэхээ боль, эсвэл би захирагчид хэлнэ шүү! гэжээ.

	Данилушко нэг л юм сурсан хүн. Цоор үлээж аргагүй сурчээ. Цоороо үлээхэд хөгжмийн сайхан эгшиг сонсох мэт болдог. Орой үхрээ хотлуулаад ирэхэд нь охид хүүхнүүд тосож ирж:

	— Данилушко, хөгжмөө тоглож өгөөч гэж гуйна.

	Хүү цоороо үлээхэд өтгөн ой шуугьж, гол горхи урсаад, болжмор шувууд дуу дуугаа аван жиргэх шиг сайхан эгшиг дуу хангинана. Огт мэдэхгүй тийм аялгууг чадмаг сайхан цоордох ажээ. Ийм сайхан дуу цоордож өгсөнд нь хүүхнүүд элэгсэг дотно болж хагархай цоорхойг нь хатгаж сэлбэж, хөлийн ороолт цуулж өгч, шинэ цамц хүртэл хийж өгөх болжээ. Хүн бүгд аль амттайгаасаа Шилж арвин их өгөхийг хичээх ажээ. Данилушкийн цоордсон аялгуу үхэрчин өвгөний сэтгэл зүрхэнд хоногшжээ. Нэг тусгүй нь гэвэл цоороо үлээхдээ үхэр хариулж яваагаа таг мартаж орхино. Үүнээсээ болж гай гамшигт учирчээ.

	Нэг өдөр үхэр хариулж яваад Данилушко цоороо үлээж, өвгөнийг зүүрмэглэж байх зуур хэдэн үхэр тараад явчихжээ. Гэрийн зүг явахаар үхрээ цуглуулсанд хэд хэдэн үхэр алга байжээ. Хоёулаа сандарч эрээд явжээ. Яаж олох вэ дээ! Тэр өдөр үхрээ Гачууртын хавьд хариулсан юм байж. Чоно нохой элбэгтэй, хамгийн зэлүүд газар билээ. Эрсээр явж ганцыг олоод үхрээ хөөж ирж, учир явдлыг хэлжээ. Хүмүүс унаатай явган эрэлд гараад нэгийг ч ололгүй иржээ.

	Тэр үед хэрхэн гэсгээн шийтгэдэг байсан нь илэрхий. Нүцгэлж байгаад л гүвшиж гарна. Ядахад захирагчийн сүргээс нэг үнээ алга болжээ. Тэгэхээр ч бүр уучлалт горьдох хэрэг байхгүй. Эхлээд өвгөнийг ороолгожээ. Данилушкогийн ээлж ирлээ. Эзний зандалчин туранхай хүүг хараад:

	— Энэ ч нэг л ороолгоход ухаан алдана биз, аягүй бол сүнс нь тонилж мэднэ гэж байв.

	Гэсэн ч өрөвдсөнгүй ороолгожээ. Нэг ороолгоход Данилушко үг хэлсэнгүй. Хоёр, гурав ороолгосон ч хүү дуугарсангүй. Зандалчин эр уурлаж, хар тэнхээгээрээ далайж цохиод:

	— Дуугүй чамаар үг хэлүүлнэ дээ... Чи дуугарахгүй хаагуур зайлах вэ? гэж хашхирав.

	Данилушко хоёр нүднээсээ нулимс дуслуулан чичирч байвч үг дуугарсангүй, уруулаа хазаж үг хэлэхгүй тэсээд байжээ. Үг дуугаргаж чадаагүй байтал хүү ухаан алджээ.

	Дэргэд нь харж зогссон захирагч ихэд гайхаж:

	— Ямар тэвчээртэй хүүхэд дайралдав? Хэрэв амьд гарвал ямар ажил өгөхийг би мэдэж авлаа хэмээн өгүүлэв.

	Данилушко, Вихориха эмгэнийд хэвтэж тэнхэл тамир оржээ. Тэр эмгэн хүүг эдгээж, хөл дээр нь босгожээ. Манай эндхийн заводод домч гэж нэрд гарсан хөгшин байсан гэж ярьдаг юм.

	Ямар өвс нүдний өвчинд, ямар нь доройтоход, ямар нь яс янгинаж өвдөхөд сайныг андахгүй, өвсний ид чадлыг мэддэг ажээ. Эмгэн тэр ногоог ид чадлаа олж гүйцэх үед нь түүж үндсийг нь чанаж хандлаад шимүүс бэлтгэж түрхлэгтэй хольж авна.

	Данилушко, Вихориха эмгэнийд тохитой аятайхан тойлуулж байжээ. Тэр эмгэн яриа хөөрөөтэй, ааш зан сайтай хүн. Өвс ногоо, түүний үндэс, цэцгийг түүж байшингаараа дүүрэн дэлгэж, хатааж авна. Энэ ямар нэртэй өвс вэ? Хаана ургадаг вэ? Яаж цэцэглэдэг юм бэ? гэж Данилушког сонирхон асуухад, эмгэн бүгдийг хэлж өгнө.

	— Эмээ та манай энд ургадаг цэцгүүдийг цөмийг нь мэдэх үү? гэж Данилушко нэг өдөр асуужээ.

	— Өөрийгөө магтах нь ч биш задгай цэцгийг бүгдийг мэднэ гэв.

	— Битүү цэцэг гэж бас байх уу?

	— Тийм цэцэг бий. Ойм гэж цэцэг дуулсан уу? Ойм зуны дунд сарын арван таванд шөнө дунд цэцэглэдэг гэж ярьдаг. Энэ ид шидтэй цэцэг. Түүгээр дармал эрдэнэ олдог. Хүнд хортой цэцэг. Хорт өвсний цэцэг нь гүйдэг гал юм. Тэрхүү галт цэцгийг барьж авсан хүн ямар ч цоож, түгжээг онгойлгож чадна. Хулгайч цэцэг шүү дээ. Бас чулуун цэцэг байдаг юм. Ногоолинтой ууланд ургадаг бололтой. Могойн чуулах үеэр ид чадал нь гүйцдэг ажээ. Тэр чулуун цэцэг хамгийн хувьгүй хүнд үзэгддэг юм гэнэ билээ.

	— Яагаад тэр хүн хувьгүй байдаг юм бэ, эмээ? гэж Данилушко асуухад,

	— Хүү минь, би үүнийг мэдэхгүй. Надад хүн тэгж ярьсан юм гэж эмгэн хариулжээ.

	Захирагчийн нүд чих болсон ховч юмнууд Данилушког гадаа гэрт орж гарах болсныг захирагчид очиж хэлээгүй бол, Вихориха эмгэнийд удтал биеэ тэнхрэн сувилж болох байсан билээ. Захирагч, Данилушког дуудуулж авчраад:

	— Прокопьичд очиж ногоолиноор гоёл чимэг хийж сур. Тэр л чамд яг таарах ажил гэж хэлжээ.

	Очихоос яах вэ. Тамир тэнхэлгүй, салхинд хөл нь гуйвлаж байсан Данилушко Прокопьичийнд очжээ.

	Прокопьич хүүг хараад:

	— Ийм амьтан ирэх л надад дутагдаад байж. Эрүүл чийрэг хүнд ч сурахад амаргүй ажил. Дөнгөж амь тээглүүлж байгаа ийм амьтнаас чинь юу горьдох вэ гэж хэлжээ.

	Тэгээд Прокопьич захирагчид очиж:

	— Ийм амьтан надад хэрэггүй. Санаандгүй цохиод алчихвал би сүүлчийг нь хүлээх болно! гэж хэлсэнд,

	— Өгснөөс л хойно олон таван үггүй сурга! Шазруун хүүхэд шүү. Хараад ядарсан дорой юм гэж бүү бод гэж хавьтуулсангүй.

	— Таны мэдэх хэрэг. Би л учраа хэллээ шүү. Заагаад үзье. Сүүлчийг нь би даахгүй шүү.

	— Хэн ч чамайг таталж чангаахгүй. Цаадах чинь өнчин амьтан. Яасан ч чиний дур гэж захирагч хэлжээ.

	Прокопьичийг гэртээ ирэхэд, Данилушко суурь машины дэргэд зогсоод, нэгэн хавтгай ногоолиныг эргүүлж тойруулан үзэж байв. Хавтгай чулууны захыг өөлөхөөр зурж тэмдэглэсэн байжээ. Түүнийг Данилушко толгой сэгсрэн гөлөрч зогсжээ. Энэ хүү дөнгөж ирээд ингэж ажиглаж байх нь Прокопьичд сонин санагджээ.

	— Чи юу хийж зогсоно вэ? Хэн чамайг хийж байгаа юм авч үз гэж гуйв хө? Юуг нь ажиглаав? гэж заншлаараа ширүүн асуухад,

	— Өвгөн ах аа, миний бодоход энэ захаас нь өөлж болмооргүй байна. Сайхан хээ угалзыг нь эвдэж болох юм гэж Данилушко хариу хэлэв.

	— Юу гэнэ ээ? Хэн юм чи? Дархан уу? Юу ч заалгаж эхлээгүй байж зөв бурууг шүүх нь үү? Чи юу мэддэг юм бэ? гэж Прокопьич зандарчээ.

	— Энэ чулууг л лавтай хэрэггүй болгосныг би мэдэж байна.

	— Хэн хэрэггүй болгов? Аа! Нусгай минь чи хамгийн уран надад ийм үг хэлж байна уу! Би чамд гайгүй үзүүлээд өгөмз... Амь голтойгоо үлдвэл заяа гэж бодоорой!

	Прокопьич ингэж сүрдүүлж хашхирсан хэр нь хүүд гар хүрсэнгүй. Прокопьич өөрөө энэ чулууг аль талаас нь өөлж засвал дээр вэ гэж багагүй бодож үзсэн ажээ. Данилушко үүнийг яах аргагүй онож хэлжээ. Прокопьич хүүг хашхирч зандчаад сүүлд нь зөөлнөөр:

	— За, тодорсон дархан минь, чиний бодлоор яаж хийсэн нь дээр байна вэ, надад зааж аль гэжээ.

	— Хээг нь сайхан тааруулж болох байна. Чулуугаа нарийсгаж, цулгуй талаас нь өөлж засвал бүр ч илүү сайхан болмоор санагдана гэж хүү хэлжээ.

	— Уухай уухай... Яана гэнэ ээ! Овоо юм мэддэг юм байна. Мэдсэнээ мартчихгүй бол зүгээр дээ! гэж хэлээд «Энэ хүү зөв юм хэллээ. Юм сурч магадгүй хүү байна. Ийм царайтай амьтанд чинь яаж юм заадаг бил ээ? Ууртаа цохичихвол амьд үлдэхээргүй юм» гэж Прокопьич боджээ.

	— Ийм ухаантай хүү чи хэний хүүхэд вэ? гэж асуужээ.

	— Би өнчин өрөөсөн хүн. Би ээжийгээ мэдэхгүй. Аав минь хэн гэгч байсныг би огт мэддэггүй. Намайг Өлөн Данилушко гэж хочилдог юм. Эцгийнхээ овог нэрийг ч дуулаагүй гэж өөрийнхөө тухай яриад, ноёдын өргөөнд зарц байгаад юу болж хөөгдсөнөө, зун үхэр хариулж яваад яаж зодуулснаа бүгдийг хэлжээ.

	Прокопьич түүнийг өрөвдөж:

	— Хүү минь чи хүнд хүчир амьдрал туулсан хүн байна даа. Бас тэгээд юм сурах гэж над дээр ирж байх царай энэ. Бидний чулууны ажил хэцүү юм шүү гэж яриад, уурласан дүр үзүүлэн

	— За боллоо, боллоо? Яасан яриа хүүхэд вэ! Хэрэв гараараа биш ам хэлээрээ ажил хийдэг байсан сан бол ажил хийж сураагүй хүн нэг ч байхгүй сэн. Бүх л оройжингоо далан хэл дэлгэлээ! Юм сурах л гэж ирсэн хүн байх даа! Сурах, үгүй хоёрыг чинь маргааш мэдье. Одоо хоолоо идээд унт гэв.

	Прокопьич ганц бие хүн. Эхнэр нь аль эрт нас баржээ. Айл хөрш суудаг Митрофановна эмгэн орон гаран ажлыг нь хийж өгдөг ажээ. Өглөөгүүр ирж хоол цайг нь чанаж, гэр орныг нь цэвэрлэж өгнө. Орой Прокопьич өөрөө юм хумаа янзална.

	Хоолоо идээд, Прокопьич:

	— Тэр вандан дээр гараад унт гэж хүүд хэлэв.

	Данилушко гутлаа тайлж, хүүдийтэй юмаа дэрлээд, гадуур хувцсаараа хучиж атиран хэвтэв. Намар цаг, байшинд сэрүүвтэр байсан боловч хүү төдхөн унтаж хоцорчээ. Прокопьич бас тайчиж хэвтсэн боловч ногоолины хээ угалз бодогдоод нойр нь хүрсэнгүй. Эргэж хурган хэсэг хэвтсэнээ босож, лаагаа асааж суурь машиныхаа дэргэд очиж хавтгай ногоолиныг янз янзаар хэмжиж үзэв. Захыг нь ээлжлэн халхалж байгаад харна, өргөсгөж нарийсгаж үзнэ. Тал талаар нь эргүүлж тавьж үзэхэд хүү угалзны учрыг аргагүй л илүү олсон байв.

	Өлөн хочтой энэ хүүг харав уу? Юу ч заалгаж эхлээгүй байж, хашир дархан надад зөв юм зааж өглөө. Аргагүй л ажигч нүд байна даа! Ажигч нүд юм даа! хэмээн Прокопьич гайхах ажээ.

	Тэгээд пиндээ сэмээрхэн орж жинтүү, нэхий дээл авчирч хүүд дэр хийж өгч дээлээр хучаад:

	— Унт даа, хурц нүдэт минь гэж хэлэв.

	Хүү сэрсэнгүй, зөвхөн өрөөсөн талаараа эргэж хэвтээд дулаахан дээл дор хөл жийн алгуурхан хурхирч эхлэв. Төрсөн үр хүүхэдгүй Прокопьич, Данилушког зүрх сэтгэлээсээ таалжээ. Прокопьич хүүг гайхан харж зогсоход, Данилушко хурхираад тайван унтана. Ийм туранхай, өвчтэй хүүг яаж тэнхрүүлж, хүний зэрэгт хүргэе дээ гэж Прокопьич санаа зовниж эхлэв.

	— Ийм ядарсан биетэй хүн яаж бидний ажлыг сурч хийх вэ дээ. Шороо тоос ихтэй хортой ажилд дороо өвчин олно доо. Биеийг нь сайжиртал амрааж байж юм зааж эхэлье. Үзтэл юм сурч мэдэх хүү байна гэж боджээ.

	Маргааш нь Прокопьич хүүд:

	— Чи одоохондоо надад гэрийн ажил хамжилцана. Ингэж би хүүхдэд юм зааж заншсан хүн шүү. Мэдэв үү? Энэ удаад чи морин улаагана түүж ир. Шүүдэр хяруунд хучигдаад ид л бялуунд хольж болдог дээрээ байгаа. Хол явсны хэрэггүй, хэдий л түүвэл тэр. Талх ихээхэн аваад яв. Ойд өлөрхөнө шүү. Митрофановнаг дайраад яваарай. Хэдэн өндөг чанаж, түйсэнд нь сүү хийж өгөөрэй гэж би гуйсан юм. Мэдэв үү? гэж хэлээд явуулжээ.

	Нөгөөдөр нь бас л:

	— Чи өнөөдөр хамгийн сайхан жиргэдэг алгар, хамгийн цовоо сэргэлэн болжмор барьж ир. Эртхэн ирээрэй мэдэв үү? гэж хэлээд бас л ой руу явуулжээ.

	Данилушко тэр шувууг барьж ирлээ.

	— Тийм сайхан нь биш байна. Гэхдээ яах вэ. Дахиад барьж ирээрэй гэж Прокопьич хэлсэн ажээ.

	Ийнхүү Прокопьич хүүгээр өдөр бүр зугаатай ажил хийлгэх боллоо. Цас ормогц, айлын хүнд туслалцаад ир гэж ойд түлээнд явуулжээ. Тусалж юу базаах вэ! Ой руу явахдаа чарга дээр сууж, жолоо зална, буцахдаа чаргатай түлээ дагаад явган ирнэ. Хөл тэнийлгэж явж ирээд хоолоо идэж бөх гэгч унтаж орхино. Прокопьич,хүүгийн гадуур хувцсыг сэлбэж дулаан малгай, бээлий өгч, эсгий гутал захиалж хийлгэлээ. Прокопьич хэдийгээр хамжлага хүн байсан боловч орлогоосоо гувчуур төлдөг учир бага сага мөнгө олж, хүрэлцээтэй амь зуудаг байжээ. Тэрээр Данилушкод бүр дасаж, өөрийн үрээс өөрцгүй байлгана. Юугаа ч түүнээс хайрладаггүй хэр нь чулууны урыг зааж өгөхгүй азнаж байв.

	Данилушко ийнхүү аятайхан амь зуух болж бүр царай зүс орж махалжээ. Хүний халамж гэж юу байдгийг амьд яваа насандаа анх удаа үзэж байгаа өнчин хүү Прокопьичтой дотно болжээ. Хавар цаг ирж, зав чөлөөтэй болж цөөрөм рүү, эсвэл ой руу явах ажээ. Гэвч чулууны урд суралцах ажлаа орхисонгүй. Гэртээ ирж Прокопьичтой энэ тэрийг яриад, энэ юу вэ, яаж хийдэг юм бэ гэж шалгаана. Прокопьич ярьж өгч, өөрийн гараар хийж үзүүлэхэд Данилушко анхааралтай ажиглаж авна. Заримдаа «алив, би» гээд л хүү өөрөө хийж эхэлнэ. Прокопьич, дэргэд нь харж суугаад засаж залж, ингэж хийвэл илүү гэж зааж өгдөг байлаа.

	Нэг өдөр захирагч, Данилушког цөөрөм дээр байхыг хараад:

	— Энэ хэний хүүхэд вэ? Олон өдөр цөөрөм дээр явахыг нь харлаа. Томоо болсон хүүхэд хэр нь ажлын өдөр загасны уурга бариад эрхэлж байх юм. Нэг л хүн түүнийг ажил хийлгэхгүй нууж байгаа байх... гэж үг зөөдөг ховч нараасаа асуужээ. Ховчууд нь мэдэж ирээд хэлсэнд захирагч үнэмшсэнгүй:

	— Тэр хүүг над дээр аваад ир. Би өөрөө асууж лавлая гэв.

	Данилушког ирэхээр захирагч:

	— Хэний хүүхэд вэ чи? гэж асуув.

	— Ногоолины дархныг дагалдан сурч байгаа гэж хүү хариу өчив.

	Захирагч түүнийг чихдэн:

	— Аа, чи ингэж юм сурдаг турсага уу! гэсээр чихнээс нь чирч Прокопьичийнд очжээ.

	Хэрэг биш болж байгааг Прокопьич мэдэж:

	— Би алгана барьж ир гэж явуулсан юм. Шинэ загас идмээр санагдаад тэглээ. Бие муудаад өөр хоол ч идэж чадахгүй болсон. Тэгээд энийг загас барьж ир гэж цөөрөм рүү явуулсан юм гэж хүүг хамгаалжээ.

	Захирагч энэ үгэнд итгэсэнгүй. Ер нь махалж, бүтэн сайн өмд, цамц, савхин гутал өмссөнийг нь үзээд Данилушкогийн юу сурсныг шалгажээ.

	— За дархан чинь юу зааж сургав, надад харуулаад орхи гэв.

	Данилушко элгэвчээ өмсөж суурь машины дэргэд очоод сурсан зүйлээ ярьж, хийж үзүүлэв. Захирагчийн асуусан бүгдэд бэлэн хариулт өгч байлаа. Чулууг яаж цуулах, хөрөөдөх, ирмэг дарах, хэдийд юугаар наах, өнгөлөх, зэс чимэгт, модонд хэрхэн шигтгэхийг бүгдийг зөв хариулжээ.

	Захирагч, хүүг байцааж байцааж:

	— Энэ л тэнцэх хүүхэд ирж шив дээ! гэж Прокопьичээс асуухад, өвгөн мастер:

	— Зарга барих юм надад алга аа гэж хариулжээ.

	— Тэгээд л чи хүүхэд эрхлүүлж байдаг байна! Чамд энэ хүүг юм сурга гэж өгснөөс загасны уурга бариулаад цөөрөм дээр аваачиж эрхлүүл гэж өгөөгүй шүү! Чи сайхан мэдээрэй! Үхтэл чинь санаанаас гарахгүй шинэхэн загасны шөл уулгая чамд! Энэ хүүд ч гунигтай юм болно гэж бодоорой гэж захирагч загнаж занаж явав.

	— Данилушко минь, чи энэ бүгдийг хэдийдээ мэдэж авч амжсан юм бэ? Би чамд юу ч зааж эхлээгүй байгаа шүү гэж Прокопьичийг гайхан асуусанд,

	— Та бүгдийг надад ярьж, хийж үзүүлсэн шүү дээ. Би сайн ажиглаж, ухаараад авсан юм гэж Данилушко хэлжээ.

	Энэ бүхэн Прокопьичийн зүрх сэтгэлд таатай сайхан санагдахад өвгөн дархан хоёр нүднээсээ нулимс дуслуулан байж:

	— Данилушко, хонгор хайрт хүү минь... Юу мэддэг бүхнээ чамдаа нууж хаалгүй зааж өгье... гэжээ.

	Энэ үеэс хойш Данилушкод зав чөлөө гарахгүй болжээ. Захирагч маргаашаас нь хүүд хийх юм өгч эхлэв. Анхандаа бүсгүй хүний бүсний толь, жижигхэн хайрцаг зэрэг аар саар юм өгч явуулжээ. Дараа нь лааны суурь, янз янзын гоёл чимэглэл, нарийн хийцтэй зүйл өгүүлэв. Навч нахиа, дэлбэ, хээ угалз, цэцэг мэтийн зорж сийлэхэд төвөгтэй юм ч өгөх боллоо. Ногоолиноор юм хийдэг урчуулын ажил хямд бүтэх биш. Хялбархан хийчихмээр мэт санагдавч өдий төдий хоногоор сууна. Ийм л ажил хийж байж Данилушко ёстой уран хүн болсон юм даа.

	Хавтгай чулуугаар мушгиа бугуйвч үрж хийснээс нь хойш Данилушког аргагүй уран хүн болж гэдгийг захирагч хүлээсэн билээ.

	«Өлөн Данилко гэгч хочтой ногоолины бас нэг уран хүнтэй боллоо. Нас залуу яаралгүй болохоос ажилд зүгээр юм. Даалгавар өгч хийлгэх үү. Эсвэл Прокопьичийн адил гувчуур төлүүлж ажиллуулах уу? Та юу гэж тушаах сан бол» гэж захирагч эзэндээ бичжээ.

	Харин Данилушко удаан бус гайхмаар шалмаг хүү байжээ. Прокопьич л тийм ажлын дүйтэй хүн байсан.

	Тав хоногт заавал хийж дуусга гэж захирагчийг хүүд даалгавар өгөхөд, Прокопьич захирагчид очиж:

	— Иймхэн хугацаанд амжуулж чадахгүй. Хагас сарын хугацаа хэрэгтэй. Энэ хүү чинь дөнгөж сурч байгаа шүү дээ. Яаруулбал хамаг чулуу эвдэж гүйцнэ гэж хэлэв.

	Захирагч, маргаж байгаад хэд хоног нэмж өгнө. Данилушко нэг их хүч гаргалгүй ажиллаж байв. Захирагчаас нууж, ажлын завсар чөлөөгөөр уншиж бичиж сурчээ. Бага ч гэсэн бичиг үсэг гаргадаг болжээ. Бичиг үсэгтэй болоход нь Прокопьич хүүд тус хүргэжээ. Прокопьичийг заримдаа захирагчийн даалгасан ажлыг Данилушкогийн өмнөөс хийж эхлэхэд хүү:

	— Яах нь вэ, өвгөн ах та, яах нь вэ? Миний өмнөөс та суурь машины дэргэд зогсох гэж үү? Ногоолины тоосонд сахал чинь ногоон өнгөтэй болж, биеэ доройтож байгааг харахгүй юу та. Надад гэм болох юу байх вэ? гэж хэлээд Данилушко хавьтуулдаггүй байв.

	Данилушко бүр махалж, урьд өлөн хочтой байсан хүү биш болжээ! Өндөр гоолиг нуруутай, дуртсан ягаан хацартай, бужгар үстэй, баяр баясгалантай, нэг үгээр хэлэхэд охидын сэтгэл гижигдсэн залуу болжээ. Прокопьич, эхнэр авах тухай хүүд ярихад Данилушко толгой сэгсэрч:

	— Энэнээс хожимдохгүй шүү. Ёстой сайн уран болж байж эхнэр авна гэдэг байв.

	Тэр үеэр эзэн, захирагчийн бичгийн хариуд ийнхүү бичжээ:

	«Прокопьичийн дагалдан Данилко миний гэрт тавих хөлтэй тогоо хийж өгөг. Тэгсэн хойно гувчуур төлүүлэх үү, эсвэл даалгавар өгч юм хийлгэх үү гэдгийг шийдье. Прокопьич түүнд туслах вий чи харж байгаарай. Харж хандаж байхгүй бол чи өөрөө зэмд унана шүү»

	Захирагч, эзний энэ захидлыг хүлээж аваад Данилушког дуудаж ирүүлээд:

	— Чи миний дэргэд ажил хийх боллоо. Суурь машин засаж, хэрэгтэй чулууг чинь зөөж өгнө гэв.

	Прокопьич үүнийг дуулаад сэтгэл зовнин, захирагч яагаад ингэв? Ямар учир байна вэ? гэж асуухаар захирагчийнд очжээ. Цаадах нь юу боллоо гэж хэлэх вэ дээ... «Чамд хамаагүй, чиний мэддэг биш» гэж зандарчээ.

	Данилушког захирагчийн дэргэд очиж ажил хийхээр явахад,

	— Данилушко минь, яарч болдоггүй юм шүү. Түүнд чадлаа битгий үзүүлээрэй гэж Прокопьич хүүд захиж явуулав.

	Данилушко анхлан болгоомжтой хийж байв. Олон дахин хэмжиж байгаа дүр үзүүлэвч уйтгартай мэт санагдсан ажээ. Хийсэн ч, хийгээгүй ч захирагчийн дэргэд хоёр нарны хооронд цаг нөхцөөж хугацаа дөхүүлж болох байлаа. Гэтэл хүү уйдахдаа чадлын хэрээр хийж, тогоог дор нь дуусгажээ. Захирагч ингэх л ёстой юм гэсэн шиг харж байснаа:

	— Дахиад нэгийг хийгээдэх гэж хэлжээ.

	Данилушко хоёр дахийг нь хийчхээд гурав дахь тогоог хийж эхлэв. Гурав дахь тогоог хийж дуусахад, захирагч:

	— Одоо чи миний гараас гарахгүй шүү. Прокопьич та хоёрыг одоо л мэдэж авлаа. Миний бичсэн захидлын хариуд эзэн чамд нэг л тогоо хийх хугацаа заасан юм. Гэтэл чи энэ хугацаанд гурвыг хийлээ. Чадлыг чинь мэдлээ, чи дахиад мэхэлж чадахгүй. Хүүхэд өмөөрвөл юу болохыг би тэр хөгшин нохойд үзүүлье. Цаадуулдаа захиг! гэж хэлсэн ажээ.

	Захирагч энэ болсон явдлыг эзэндээ бичээд гурван тогоог илгээжээ. Эзэн нэгэн уран арга сүвэгчлэв үү, эсвэл захирагчид уурласан үе нь таарав уу огт өөрөөр шийдсэн билээ.

	Эзэн, Данилушкод өчүүхэн гувчуур оноогоод Прокопьичийн дэргэдээс холдуулсны хэрэггүй, хоёулаа хамт байвал ямар нэг юм сэдэж юу магад гэж захидалдаа бичээд, тогооны шинэ зураг ирүүлжээ. Түүнд этгээд хийцтэй тогоо зурсан ажээ. Хүрээгээрээ сийлбэр бүхий эмжээртэй, бүслүүрээрээ угалз хөндий ороосон чулуун туузтай, доод талаараа навчин хээтэй ийм тогооны зураг ирүүлжээ. Нэг үгээр хэлэхэд санаанаас авч зурсан ажээ. «Таван жил ч сууг хамаагүй, яг энэ зургийн дагуу хийсэн байвал зохино» гэж эзэн зураг дээр бичсэн байлаа.

	Захирагч үгээ буцахаас өөр аргагүй болж, эзэн чамайг Прокопьичтой хамт байлга гэсэн гэж хэлээд тогооны зургийг өгч хүүг гэрт нь буцаав.

	Данилушко, өвгөн дархан хоёр дахин уулзаж баяр хөөр болов. Хүү төдхөн шинэ зургаар тогоо хийж эхэллээ. Ажил ч урагштай байв. Эгзэгтэй юмаар дүүрэн, нэг л эвгүй цохивол хийсэн ажил талаар болж, дахиад л шинээр эхлэхээс өөр аргагүй байжээ. Гэвч Данилушкогийн нүд гярхай, гар эвлэг, чадалтай учир ажил ахицтай байлаа. Хийхэд хэцүү нь аргагүй, харахад сайхан юм огт үгүй нь хүүгийн санаанд таалагдсангүй. Прокопьичид үүнийг хэлэхэд;

	— Чамд ямар хамаа байна? Хэрэгтэй л болоод тэд ийм юмыг санаагаараа зохиогоо биз. Би ч багагүй чулуу үрж, элдвийн юм зорж өгсөн юм. Түүгээр юугаа хийдэг улс юм бэ бүү мэд гэж гайхсан байдалтай өгүүлэв.

	Прокопьич, захирагчид үүнийг ярих гэж оролдсонд цаадах нь шал дэвслэн загнаж:

	— Солиоров уу, чи? Ийм тогооны зураг гаргахад их мөнгө төлж таараа. Нийслэл хотын хамгийн сайн зураач зурсан ч юм бил үү, яаж мэдэх юм бэ! Чи тэгэхэд мэдэмхийрэх нь үү! гэж загнасан ажээ.

	Цаад хоёр чинь хоёул ямар нэг шинэ юм сэдэж юу магад гэж эзний бичсэнийг санаад сүүлд нь;

	— За, чи... Юу ч гэсэн эзний тогоог зургаар нь хийчих дээ. Дараа нь тэгээд өөр юм бодвол тэр л биз. Би саад хийхгүй. Чулуу бидэнд хангалттай байгаа. Ямар л хэрэгтэй бол өгнө гэж хэлсэн ажээ.

	Данилушкод нэгэн бодол төржээ. Бусдын хийснийг сонжиход цэцэн мэргэн ухаан хэрэггүй, өөрөө хийх болохоор олон шөнө эргэж хөлбөрч бодно гэж хууччуул ярьдаг сан. Данилушко эзний ирүүлсэн зургаар тогоо хийж суухдаа огт өөр юм бодож байжээ. Ямар навч цэцгийг ногоолиноор хийвэл илүү тохиромжтой бол гэж эргэцүүлэн боддог болжээ.

	Ийнхүү Данилушкогийн бодол бодон, уйтгартай явах болсныг ажигласан Прокопьич:

	— Данилушко, бие чинь зүгээр биз? Ийм тогоо хийхэд хялбар л баймаар юм даа. Яарахын хэрэг юу вэ? Чи цагийн үргэлжид оролдоод суух юм. Гадуур гарч зугаалбал яасан юм бэ гэхэд Данилушко:

	— Харин нь ээ, ой модоор явдаг юм уу. Хэрэгтэй юм олж үзэх бол уу гэж хэлжээ.

	Тэр өдрөөс хойш Данилушко бараг өдөр бүр ой руу явах болжээ. Жимс жимсгэнэ боловсорч, ургамал цэцэглэж гүйцсэн ид хадлангийн цаг билээ. Данилушко хадлан хадаж байгаа газар буюу ойн цоорхойд ирж юм хараад зогсоно. Тэгснээ өвсөн дундуур ийш тийш хэсэн явж, юм эрсэн мэт өвс ногоо ажиглана. Тэр үед өвс хадсан хүн олон ажээ. Чи юмаа гээсэн хүн үү? гэж тэднийг асуухад Данилушко гунигтай инээмсэглэж:

	— Би юм гээсэн юм биш ээ, харин эрсэн юмаа олохгүй байна гэж хариулав.

	— Энэ хүү нэг л биш дээ гэж хүмүүс ярилцах болов.

	Данилушко өдөржин ойд тэнэж тэнэж гэртээ ирэнгүүт суурь машины ард өглөө болтол суугаад нар хөөрмөгц бас л ой руу явна. Агширгана, яншуй, согтуу өвс, тэрэлж зэрэг голцуу мал иддэг өвсний янз янзын цэцэг навч түүж ирдэг болжээ.

	Хоёр хацар нь хонхойж, нүд нь тогтворгүй болж, хийж байгаа юмандаа гар хүрч чадахгүй байхыг нь Прокопьич ажаад санаа зовох болжээ.

	— Тогоо хийе гэж бодохоос сэтгэл амрахаа болилоо. Эрдэнийн чулуу үнэн хүчээ олохуйц нэгэн тогоо урламаар санагдаад байх юм гэж Данилушко хэлжээ.

	— Чи юунд ингэтэл санаа зовно вэ? Гэдэс цатгалан, мөр бүтэн байна. Өөр юу хэрэгтэй бил ээ? Эзэд ноёд бидэнд л халдаж хөндөхгүй бол юу дуртайгаараа зугаа цэнгэлээ гаргаж байг. Ямар ч хээ угалзтай юм хийлгэе гэсэн хийгээд л өгье. Тэднийг хэлэхээс өмнө төвөг удаж юугаа хийнэ вэ? Зовлон хожихоос цаашгүй шүү дээ гэж Прокопьичийг хориглоход,

	— Би зөвхөн эзний тусын тулд шамдаж байгаа юм биш. Өөр тогоо хийе гэсэн бодлоо орхиж чадахгүй боллоо. Манай энд ямар сайхан чулуу байна вэ, бид түүгээр юу хийж чадаж байна вэ? Гайгүй дээ л огтчиж, үрж, өнгөлөхөөс хэтрэхгүй байна. Эрдэнийн чулууны сүр хүчийг өөрөө ч мэдэж, хүн олж харахаар урлая гэсэн хүсэл төрсөн юм гэж Данилушко ярьжээ.

	Данилушко өөрийн бодлыг түр орхиж, эзний ирүүлсэн зургаар тогоо хийж эхлэв. Тогоо хийж суухдаа:

	— Нэвт цоочсон чулуун туузтай, хүрээгээрээ сийлбэр бүхий эмжээртэй зурна гэнэ ээ гэж шоолж инээмсэглэх ажээ.

	Тэгээд төдхөн хийж байснаа орхиж, шинээр эхлэн суурь машины дэргэд амарч анихгүй зогсоно.

	— Би шинээр хийх тогоогоо согтуу өвс дуурайлган хийнэ гэж Прокопьичид хэлжээ.

	Прокопьичийг хориглоход хүү эхлээд огт хайхрахгүй байснаа гурав дөрөв хоногийн хойно нэг юм буруу хийснээс хойш:

	— За, яая гэхэв. Эзний тогоог дуусгаж байж өөрийнхийгөө барья даа. Харин тэгэхэд л битгий хорьж үзээрэй... Хийхээс нааш миний санаа амрахгүй шүү гэж Данилушког хэлэхэд, Прокопьич:

	— Би саад хийхгүй гэж хэлээд, «Ажилдаа дарагдаж ядрахдаа мартана биз дээ. Энэ хүүг гэрлүүлэх хэрэгтэй байна. Энэ л ганц зөв юм! Эхнэр хүүхэдтэй болбол илүү дутуу хэрэггүй юм бодохоо болих байх» гэж дотроо боджээ.

	Данилушко эзний тогоог хийж эхлэв. Бүтэн жилд ч барах аргагүй их ажилтай юм. Согтуу өвсний тухай ч дурсахаа больж, гагцхүү ажилдаа чармайх боллоо.

	— Катя Летемина юу нь болохгүй юм бэ? Сайн хүүхэн... Муу хэлэх өө байхгүй гэж Прокопьич бас л айл гэр болох тухай хүүд ярина. Прокопьич үүнийг учиртай хэлжээ. Данилушко тэр охиныг ширтээд байдаг болсныг Прокопьич аль эрт ажиглажээ. Охин ч харц буруулдаггүй ажээ. Прокопьич санаандгүй хэлсэн мэт ийм яриа үүсгэв.

	— Хүлээж үз л дээ! Би энэ тогоог дуусгаадахъя. Бүр залхаж гүйцлээ. Юм хийгээд завгүй байхад та эхнэр хүүхэд яриад унах юм. Катя бид хоёр ярьж тохирсон, Катя намайг хүлээнэ гэж Данилушко хэлдгээ л хэлэх ажээ.

	Данилушко эзний зургаар тогоог хийж дуусаад захирагчид хэлэлгүй жаахан наргия гэж боджээ. Сүйт охин Катя нь эх эцэгтэйгээ, бас нэлээд зочид ирсний ихэнх нь ногоолины дархнууд байв.

	— Чи чулууг нэг ч эмтлэхгүй яаж ийм ярвигтай хээ угалз зорж чадав! Ямар гөлгөр, цэвэрхэн өнгөлж вэ? гэж Катя, тогоог үзээд гайхжээ.

	— Яг зургаар нь хийж дээ. Өө сэв олох аргагүй, цэвэрхэн болжээ. Ийм хурдан, үүнээс илүү яаж хийх вэ? Хүү минь ингэж урлавал ч бид энг чинь гүйцэхгүй юм байна гэж дархнууд бас сайшаав.

	Данилушко сонсож сууж сууж

	— Эрэх өөгүйд л хамаг зовлон байгаа юм. Гөлгөр, тэгшхэн, хээ угалз нь зургийн дагуу цэвэрхэн болжээ. Гэвч сайхан юм гэж юу байна вэ? Цэцгийг бод л доо... Ямар ч цэцэг харахад зүрх сэтгэл баясна. Энэ тогоог хараад хэний сэтгэл баясах вэ? Юунд хэрэгтэй юм бэ? Ямар уран гартай, гярхай нүдтэй дархан хийв, чулууг нэг ч эмтлэлгүй мөн ч тэвчээртэй урлажээ гэж үзсэн хүн бүр Катя шиг гайхна байх гэжээ.

	— Алдаж оносон газраа нааж, өнгөлгөөгөөр далдлаад эх төгсгөлийг нь мэдэх аргагүй болгож гэж дархнууд хөхрөлдөв.

	— Яг тийм ээ... Чулууны сайхан нь хаана байна вэ? гэж асууж байна шүү би! Судалтай газарт нүхэлж цэцэг сийлжээ. Энэ юунд хэрэгтэй юм бэ? Чулууг л хэрэггүй болгосноос өөр юм алга. Ямар чулуу гэж бодно! Хамгийн сайхан чулуу шүү, та нар мэдэж байна уу? гэж архи ууж ам халсан Данилушко ундууцан хэлжээ. Дархнууд, Прокопьичийн хэлдгийн адил:

	— Чулуу ч аргагүй сайн чулуу даа! Үрэх, зорох, бидний хийдэг л энэ шүү дээ. Одоо яая гэх вэ? гэлцэв.

	Прокопьич, бас бусад олон дархныг чулууны урд сургасан нэг өвгөн тэнд байжээ. Түүнийг бүгдээрээ өвгөн аав гэлцэнэ. Нас дээр гарсан хариугүй өвгөн тэр ярианы учрыг ойлгож:

	— Хонгор хүү минь, чи тийм замаар бүү яв! Энэ бодлоо орхи! Эс тэгвэл Зэст уулын эзэгтэй чамайг уулын дархан болгоно доо... гэхэд,

	— Өвгөн аав аа, ямар дархан бэ? гэж Данилушко асуув.

	— Тэр дархан... хэнд ч үзэгдэхгүй, ууланд байдаг юм... Уулын эзэгтэйн хэрэгтэй бүгдийг тэр дархнууд хийж суудаг. Тэдний урласан зүйлийг би үзсэн. Аргагүй хийдэг улс даа! Манай эндхийн хийцээс огт өөр шүү! гэж өвгөнийг ярихад бүгдээр сонирхож

	— Та тэдний урласнаас юуг нь үзсэн бэ? гэж асуулаа.

	— Та нарын бугуйвч дээр сийлдэг могой урласныг нь үзсэн.

	— За тэгээд? Ямар байсан бэ?

	— Манай эндхийн хийцээс огт өөр гэж би ярьсан шүү дээ. Ямар ч уран хүн хараад манай эндхийн хийц биш гэдгийг дор нь танина. Манайхан тэр могойг хэчнээн ч цэвэрхэн сийлэхэд чулуу чигээрээ л байна. Харин тэд амьд юм шиг нүд нь бүлтийж, сэрвээ нь харлаад, хатгаад авах вий гэмээр сийлдэг улс. Тэд чинь чулуун цэцэг үзэж, гоо сайхан гэгчийг ухаж мэдсэн дархнууд шүү. Ийм юм сийлэх юү ч биш ээ!

	Ийнхүү чулуун цэцгийн тухай өвгөний яриаг Данилушко сонсоод, өвгөн дархныг шалгааж эхлэв.

	— Хонгор хүү минь, би мэдэхгүй юм. Чулуун цэцэг байдаг гэж дуулсан. Бид тэр цэцгийг үзэж болохгүй улс шүү. Чулуун цэцэг үзсэн хүн нарт хорвоогоос уйддаг гэх юм билээ гэж өвгөнийг ярихад, Данилушко:

	— Би олж үзэх юм сан гэжээ.

	Сүйт хүүхэн Катенька нь сандчиж:

	— Яав чи, яав чи, Данилушко! Нарт хорвоогоос уйдаа юу? гэж асуугаад уйлчихлаа. Прокопьич, бусад дархнууд хэрэг явдлыг ухаж мэдээд:

	— Өвөө зөнөглөж байна. Оргүй худал юм ярьж хүүхэд уруу татаж байна гэж элэг доог болгов.

	Өвгөн дархан, уурлан ширээ дэлдэж:

	— Чулуун цэцэг байдаг юм! Чулууны сайхныг бид мэдэхгүй байна гэж хүүгийн хэлдэг зөв. Тэр цэцэгт гоо сайхан гэгч аргагүй байгаа юм гэлээ.

	— Өвөө жаалхан хэтрүүлээд ооччихжээ! гэж дархнууд инээлдэв.

	— Чулуун цэцэг бий! гэж өвгөн хэлснээрээ зүтгэжээ.

	Ирсэн зочид төдхөн гэр гэртээ харив. Тэр оройн яриа Данилушкогийн санаанаас гарахыг больж, өдөр бүр ой руу явж, согтуу өвсний дэргэдүүр ийш тийш холхино. Хурим хийнэ гэж дурсахаа ч больжээ.

	— Чи тэр охины нэрийг юунд гутаана вэ? Хэчнээн жил чамайг хүлээж нөхөрт гарахгүй явах юм бэ? Амьтан хүн шоолно шүү. Тийм хов жив хөөсөн хүн алийг тэр гэх вэ? гэж тулгахад Данилушко:

	— Жаалхан хүлээж үз л дээ! Юм бодож, таарах чулуугаа олж авъя л даа гэж хэлнэ.

	Гумешкийн зэсийн хүдрийн уурхайд очиж, уурхайн хонгилоор явж, заримдаа гаднах чулууг эргүүлж тойруулж үзнэ. Нэг чулуу эргүүлж үзээд:

	— Миний эрсэн чулуу биш байна... гэв.

	Дөнгөж хэлж дуустал, нэг хүн,

	— Өөр газар очиж эр л дээ... Могойтын толгодод очиж үзэхгүй юу гэж хэлэв.

	Данилушко эргэн тойрныг ажихад ойр хавь хэн ч байсангүй. Энэ чинь хэн байх бил ээ? Надаар тохуу хийж байна уу?.. Хүн нуугдмаар далд газар биш юм хэмээн бодож, дахиж сайн ажиглаж хараад гэр өөдөө явжээ.

	— Дархан Данило, Могойтын толгод гэж хэлэхийг дуулав уу? гэж нөгөө хүн дахин хэлэв.

	Эргэж харвал нэг бүсгүй хүн цэнхэр манан адил сүүмэлзээд алга болчхов.

	«Ямар жигтэй юм бэ? Уулын эзэгтэй биш байгаа даа? Могойтын толгод руу очиж үзвэл яасан юм бол?» гэж Данилушко боджээ.

	Могойтын толгодыг Данилушко сайн мэднэ. Гумешкээс холгүй билээ. Одоо бүр сэндчээд тэр гэж мэдэгдэхгүй болгожээ. Урьд чулууг дээрээс нь авч байж.

	Маргааш нь Данилушко Могойтын толгод руу явжээ. Жижиг ч гэсэн шовх, нэг хажуу нь бүр зүссэн мэт эгц бөгөөд бүх давхарга нь нэгд нэггүй ил ажээ.

	Данилушко ойртож очоод харвал өргөөд явж даахааргүй том ногоолиныг эргүүлж хаясан байлаа. Энэ бөөн олзоо ажиглавал зориуд хийсэн мэт бут хэлбэртэй бөгөөд өнгө нь дээшлэх тутам бүдэг, яг хэрэгтэй газраа судалтай, олъё гэж бодсон чулуу нь дайралджээ... Данилушко баярлаж, морь тэрэг авахаар яаран гүйв. Чулууг гэртээ авчраад:

	— Хар л даа. Миний хийе гэж байгаа цэцэгт тохируулсан юм шиг ямар сайхан чулуу вэ! Одоо ч дор нь хийчхээд гэрлэнэ. Катенька минь ч хүлээж хэцүүдэж байгаа нь үнэн. Надад ч хэцүү байна. Энэ цэцгээс болоод л би гэрлэхээ хойшлуулаад байсан юм. Бушуухан хийж дуусгах юм сан! гэж Прокопьичид ярьсан ажээ.

	Данилушко чулуугаа засаж, өдөр шөнийг ялгахгүй суух боллоо. Сониноо буурахаар болилгүй дээ гэж Прокопьич бодоод дуугүй л байх ажээ. Данилушко түргэн хийж, доод талыг нь засаж дуусав. Яг согтуу өвсний бут шиг багц, өргөн навчтай, түүний шүд, судал нь үнэхээр сайхан болжээ. Барьж үзмээр амьд юм шиг цэцэг болж гэж Прокопьич хүртэл хэлжээ. Дээд талыг хийж эхлэхэд бүтэл муутай боллоо. Шилбэ, хажуугийн навчийг зорж дуусгав. Навчис нь яаж тогтож болдог юм бэ? гэмээр нимгэн болжээ. Цоморлог нь согтуу өвстэй төстэй боловч нэг л болсонгүй. Гоо сайхнаа алдаж, амьд биш болоход Данилушко нойр хоолноос гарч, яаж засвал илүү сайхан болох бол гэж цагийн үргэлжид бодлогошрон цэцгээ гөлрөөд суух болжээ. Прокопьич, хүүгийн хийж байгаа тогоог ирж үзсэн бусад дархнууд, үүнээс илүү яаж хийх гэсэн хүн бэ? гэж гайхах ажээ. Данилушко тогоог хийж дуусгалаа. Урьд өмнө нь хэн ч ийм сайхан тогоо хийж чадаагүй боловч хүүгийн санаанд хүрсэнгүй билээ. Энэ хүү солиорох нь, эмчлэх хэрэгтэй гэж хүмүүсийн ярих болсныг Катенька сонсоод үргэлж уйлж байх боллоо. Сүйт хүүхнээ ийнхүү гуньж зовж байхыг мэдэж Данилушко сэхээ авчээ.

	— За одоо больё доо. Үүнээс цааш ахиж, чулууны ид чадлыг мэдэж чадахгүй юм байна гэж хэлээд өөрөө хуримаа яаруулах болжээ. Сүйт хүүхэн нь аль эрт хуримд бэлдчихсэн болохоор Данилушкод яаруулах хэрэг байсангүй. Хуримлах өдрийг тогтоож, Данилушко их л баяр баясгалантай явах болжээ. Эзний зургаар тогоо хийж дуусгаснаа захирагчид хэлсэнд, захирагч яаран гүйж ирж үзээд, ямар сайхан болов! гэж гайхаж, одоо эзэнд илгээе гэхэд, Данилушко:

	— Жаалхан хүлээ, гүйцээж хийх юм бий гэжээ.

	Дэлгэр сайхан намар цаг байлаа. Залуу хосын хурим яг могойн чуулгын үеэр таарчээ. Мөдхөн бүх могой нэг газар цугларна даа гэж нэг хүн ярианы хооронд дурсахад Данилушко үүнийг ихэд бэлгэшээн ногоолин цэцгийн тухай өвгөн дархны ярьж байсныг санав. «Могойтын толгод руу сүүлчийн удаа очвол тэндээс хэрэгтэй юмаа олж үзэх болов уу?» гэж бодохоос явмаар санагдаад, «Ямар сайхан чулуу тэндээс авлаа даа! Уурхайн дэргэд нэг бүсгүй Могойтын толгод гэж хэлсэн шүү дээ» гэж урьд олсон чулуугаа дурсан боджээ.

	Тэгээд Данилушко дахиад Могойтын толгод руу явав. Газар хөлдөж, цас унаж эхэлж байсан үе. Данилушког урьд чулуу авсан эгц хадны дэргэд очиход тэндээс бас чулуу булгалж авсан бололтой том нүх байжээ. Хэн эндээс чулуу булгалж авав гэж Данилушко бодсонгүй, шууд тэр нүхэнд оржээ. «Салхи багатай дулаан газар жаалхан сууж амаръя» гэж бодсон ажээ. Нэг хананы дэргэд түшлэгтэй сандал гэмээр хэлбэртэй чулуу байхыг Данилушко олж хараад, тэр чулуун дээр сууж, «Чулуун цэцгийг олж үзэх сэн!» гэж бодлогошрон, газар ширтэж суув. Гэнэт зун цаг ирсэн мэт дулаан болов. Өндийж харвал Зэст уулын эзэгтэй эсрэг талын хананы дэргэд сууж байв. Зүс царай, өмссөн хувцсаар нь Данилушко дор нь таньжээ.

	«Үнэндээ энд хэн ч байхгүй атал надад хүн байх шиг санагдаж байж болох юм шүү» гэж бодож. Зэст уулын эзэгтэйн зүг хараад юу ч хараагүй мэт дуугүй суув. Зэст уулын эзэгтэй юм бодсон мэт дуугүй сууснаа:

	— Дархан Данило, чи согтуу өвс дуурайлгаж хийх гэсэн тогоогоо дуусгаж чадав уу? гэж асуулаа.

	— Чадаагүй гэж Данилушко хариулав.

	— Чи битгий уруу царайл! Дахиад оролдоод үз. Би чамд дуртай чулууг чинь өгье.

	— Үгүй, би чадахгүй нь билээ. Махаа идлээ, болсонгүй. Надад чулуун цэцэг үзүүлээч гэж Данило гуйв.

	— Үзүүлэх амархаан. Чи сүүлд нь юунд үзлээ гэж харамсана даа.

	— Гэрт буцаахгүй гэж үү?

	— Буцаалгүй яах вэ! Зам саадгүй, харин чулуун цэцэг харсан хүн над руу эргэж ирээд л байдаг юм даа.

	— Надад чулуун цэцэг үзүүлж хайрла! гэж Данилушко гуйжээ.

	— Өөрөө чармайж оролдох юм биш үү? Прокопьич чамайг хайрлаж өрөвдөж байсан, одоо чиний ээлж болсон шүү. Тэр хүүхэн чамд үйл үргүй сэтгэлтэй. Тэгэхэд чи тоомсорлохгүй байна гэж Прокопьичийн тухай сүйт хүүхний нь тухай ярьсанд,

	— Би үүнийг мэдэж байна. Гэвч чулуун цэцэг олж үзэхгүй бол амьд явсны хэрэг надад алга. Надад тэр цэцгийг үзүүл! гэж Данилушко хашхирав.

	— За тэгвэл дархан Данило хоёулаа миний цэцэрлэгээр оръё доо гэж уулын эзэгтэй хэлэв.

	Ингэж хэлээд эзэгтэйг босоход газар шороо нурах шиг дуу чимээ гарчээ. Эргэн тойрны хана үгүй болж, манай эндхийн модноос огт өөр, өндөр өндөр мод харагдлаа. Гантиг толигор зэрэг янз янзын чулуун мод ажээ. Гишүү, навчтай яг л ердийн мод адил бөгөөд салхинд ганхахдаа сайр чулуугаар шидэх мэт жингэнэн дуугарах ажээ. Модны ёроолоор ургасан өвс ногоо хөх цэнхэр, улаан, янз бүрийн өнгөтэй чулуу байв. Нар үзэгдэхгүй хэр нь шийгэх нарны туяа туссан мэт гэрэлтэй ажээ. Моддын хоорондуур алтан шаргал зулзаган могойнууд бүжиглэх мэт чичрэн гэрэл цацруулна.

	Тэр бүсгүй Данилушког ой модны чөлөөнд дагуулж ирлээ. Тэнд газрын хөрс нь жирийн шороон хөрс боловч хилэн адил тас хар өнгийн бут ургажээ. Бут бүрийн оройд том ногоон хонхон цэцэг найгаж байх харагдлаа. Ногоолин цэцэг бүрд тас хар таван хошуу байна. Галт зөгий тэр цэцгүүдийн дээгүүр эргэлдэж, таван хошуу нь дуу аялах адил жингэнэн дуугарах ажээ.

	— За, дархан Данило, чулуун цэцгээ үзэж санаа чинь амрав уу? гэж уулын эзэгтэйг асуусанд,

	— Ингэж хийх чулууг би хаанаас олох вэ дээ гэв.

	— Өөрөө хийе гэсэн бол би чамд тийм чулуу өгөх байсан. Одоо чадахгүй гэж хэлээд гараараа дохиход дахин их дуу чимээ гарав. Данилушко урьд адил нүхэн дотор чулуун тавцан дээр сууж байлаа. Намрын салхи исгэрнэ.

	Данилушког орой гэртээ ирэхэд сүйт хүүхнийд нь улс цугларч наргижээ. Данилушко дуу дуулж, бүжиг хийгээд овоо л баясгалантай байсан боловч төдхөн уруу царайлж орхисонд Катенька:

	— Чи яагаа вэ? Хүн оршуулах ёслолд ирсэн юм шиг гэхэд

	— Толгой өвдөөд, хар, ногоон, улаан туяа нүдэнд тусаж, гэрэл гэгээ үзэхээ болилоо гэж Данилушко хэлжээ.

	Ингээд тэр оройн цэнгэл таржээ. Заншлын дагуу сүйт хүүхэн, үерхдэг бүсгүйчүүлтэйгээ хамт нөхөр болох хүнээ хүргэж өгөхөөр явжээ. Сайндаа л хоёр байшин өнгөрөөд Данилушкогийн гэрт очих байсан учир Катенька:

	— Хүүхнүүд ээ, тойрч яваад очъё. Энэ гудамжийг дуустал яваад буцахдаа Еланы гудамжаар эргээд ирье гэв. «Данилушко минь салхинд явж засрах магадгүй» гэж Катя дотроо бодсон ажээ.

	Үерхдэг хүүхнүүд нь баярлаж:

	— Ойрхон ч гэсэн дөхүүлж өгөх хэрэгтэй. Гэр нь даанч ойрхон, үдэлтийн дуу олигтой дуулсан биш дээ гэж зэрэг зэрэг шуугилджээ.

	Цас алгуурхан хаялсан намуухан ийм шөнө аргагүй л зугаалдаг цаг. Данилушко сүйт хүүхэнтэйгээ түрүүлсхийгээд, найз хүүхнүүд нь найрт ирсэн эхнэргүй харчуултай хамт хоцорсхийгээд явжээ. Хүүхнүүд үдэлтийн дуугаа дууллаа. Өөд болсон хүний хойноос гашуудан дуулдаг дуу шиг урт, гунигтай аятай дуу билээ. «Данилушко минь ийм уйтгартай байхад эд нар бас мөргөлийн уншлага шиг дуу дуулдаг нь юу ч вэ дээ» гэж бодохоос огт хэрэггүй юм шиг санагджээ.

	Катенька, Данилушкогийн сэтгэлийг засах гэж оролдсонд эхлээд овоо ярьж хөөрч байснаа бас л гуниглаж эхлэв. Катенькагийн үерхдэг хүүхнүүд тэр үеэр нөгөө үдлэгийн дуугаа болиод хөгжилтэй дуу эхэлж, хөхрөлдөж, гүйлдэн наадаж байхад Данилушко тонгойн гэлдэрнэ. Катенька хэчнээн оролдоод түүнийг хөгжөөн баясгаж чадалгүй явсаар гэрийнх нь хаяанд иржээ. Найз хүүхнүүд, эхнэргүй харчуул гэр гэрээдээ тарж явлаа. Данилушко сүйт хүүхнээ гэрт нь хүргэж өгсөн болоод харьжээ.

	Прокопьич аль хэдийнээ унтсан байв. Данилушко сэмээрхэн гэрэл асааж, хийж байгаа тогоогоо өрөөний голд гаргаж тавиад ажиглаж зогсов. Яг энэ үеэр Прокопьич бүгшүүлэн ханиалгаж гарав. Өвгөн дархны бие тэнхээ бүр мууджээ. Прокопьич ингэж ханиалгаж эхлэхэд Данилушкогийн элэг эмтрэх шиг болж урьдын бүх л амьдралаа дурсан санаж, өвгөн дархныг туйлын их өрөвджээ. Прокопьич ханиалгаж ханиалгаж, хоолойгоо засаад:

	— Чи юуг нь үзээд байгаа юм бэ? гэж асуув.

	— Өгөх болж уу? гэж харж зогсоно.

	— Болохоор барах уу даа, дэмий зай эзэлж байна. Чи яагаад ч үүнээс илүү хийж чадахгүй гэжээ.

	Хоёулаа ингэж ярилцаж байгаад Прокопьич унтаад өгөв. Данилушко хэвтсэн боловч нойр нь хүрсэнгүй эргэж хургаж байсаар босож гэрлээ асааж, хоёр тогоогоо ширтэн зогсов. Прокопьичийн дэргэд очиж санаа алдан хэсэг зуур зогсов...

	Тэгээд алх шүүрэн авч чадлаараа далайж байгаад согтуу өвс дуурайлгаж хийж байсан тогоогоо хэмх цохив. Харин эзний зургаар хийсэн тогоонд гар хүрсэнгүй, дотор нь нулимчхаад гүйгээд гарчээ. Тэр үеэс хойш Данилушког эрээд олсонгүй билээ.

	Хүү, солио өвчин олж ойд тэнэж яваад үхсэн байх гэж зарим хүн ярина. Зарим хүний ярих нь Зэст уулын эзэгтэй уулын дархан болгож авсан байх гэлцэнэ.

	Үнэн хэрэгтээ учир явдал өөр байсныг дараа өгүүлье.

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

